
 М.Қозыбаев атындағы Солтүстік Қазақстан "' мемлекеттік университетінің әскери кафедрасының құрылғанына-21 жыл.
Студенттерді әскери даярлау кафедрадағы теориялық және тәжірибелік оқу курстарынан, оқу-жаттығу жиынынан тұрады және жоғары оқу орнын бітірерден бір жыл бұрын аяқталады. Сондай-ақ, кейбір мамандықтар бойынша студент қыздар да әскери даярлыққа тартылады.
Студенттер әскери даярлығының соңғы кезеңінде Шоқан Уәлиханов атындағы кадет корпусының базасында оқу-жаттығу жиынына қатысады. Жиында студенттер дала жағдайында әскери дайындықтың негізгі пәндері бойынша өздерінің тәжірибелік дағды-ларын жетілдіреді, әскерлердің өмірімен және тұрмысымен танысады. Макаров тапаншасынан, Калашников автоматынан оқ атып, әскери техниканы жүргізіп үйренеді. Жиын соңында жауынгерлік техника мен қару қолданыла отырып, роталық тактикалық оқу-жаттығу өткізіледі.
Әскери даярлықтың толық курсын аяқтаған, емтихан тапсырған және оқу-жаттығу жиындарынан өткен студенттерге жоғары оқу орнын бітіргені туралы диплом алғаннан кейін белгіленген тәртіппен "Запастағы лейтенант" әскери атағы қоса берілетінін атап өткен жөн.
Студенттердің әскери даярлығын сапалы ұйымдастыру үшін кафедра материалдық-техникалық жағынан жақсы жабдықталған. Стендтер, көрнекі құралдары бар 12 мамандандырылған дәрісхана, психологиялық жеңілдету бөлмесі, тәрбие және идеология-лық жұмыс сыныбымен қамтылған. Әскери техника, олардың қозғалтқышы, агрегаттар, қосалқы бөлшектерден еш тапшылық көріп отырған жоқпыз. Кафедрамызда мультимедиалық кешен және проектор, үлкен экран бар. Осының бәрі студенттерге сапа-лы білім мен тәрбие беруге септігін тигізеді.
Ашылғаннан 2004 жылдың наурыз айына дейін әскөри кафедраны полковник Тахир Мухамадеев басқарды. Кейінгі жылдары Жәлел Шәкіров пен Совет Әлжапаров әскери кафедраның қалыптасуы мен дамуына, профессорлық-оқытушылар құрамы мен басқа да қызметкерлерді даярлауға, оқу-тәрбие барысын ұйымдастыруға және жетілдіруге үлестерін қосты. 2018 жылдың наурыз айынан бастап кафедраны басқарып отырған полковник Шайзатхан Абжапбаров та өзін білікті басшы ретінде таныта біліп, жұмысты жандандыра түсті.
21 жыл ішінде әскери кафедрада 2 700 студент білім алды. Біздің түлектеріміз бүгінде Қарулы Күштер қатарында, Ішкі істер министрлігінің Ішкі әскерлерінде, Ұлттық қауіпсіздік комитетінің шекара әскерлерінде және басқа да күш құрылымдарында абыройлы қызмет атқарып жүр. Олар әскери оқу орындарын тамамдаған түлектерден еш кем емес екендіктерін дәлелдей білді.
Әскери кафедра әскери-патриоттық және қорғаныс-бұқаралық сипаттағы жұмыстарды үнемі жүргізеді. Біздің жұмысымыз студенттердің бойына Отан қорғауға қажетті жоғары моральдық, кәсіби-жауынгерлік және психологиялық қасиеттерді, ұйымшылдық пен тәртіптілікті қалыптастыруға бағытталған.
// Қызылжар нұры.- 2019.- 15 наурыз.
